ՀԻՄՆԱՎՈՐՈՒՄ
«ԳՈՒՅՔ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 
ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Ընթացիկ իրավիճակը և իրավական ակտի ընդունման անհրաժեշտությունը 
ՀՀ կառավարության 2013 թվականի հունիսի 6-ի «Հայաստանի Հանրապետության Արտակարգ իրավիճակների նախարարությանը գումար հատկացնելու մասին» թիվ 888-Ա որոշմամբ Արտակարգ իրավիճակների նախարարությանը հատկացվել է 280.000, հազ. դրամ՝ 80 նոր հակակարկտային կայանքների ձեռքբերման ու տեղակայման համար, որոնք ձեռք են բերվել և հաշվառվել Արտակարգ իրավիճակների նախարարության հաշվեկշռում: Միաժամանակ Արտակարգ իրավիճակների նախարարության հաշվեկշռում են գտնվում «ԱՍ» տեսակի հակակարկտային թվով 23 հրթիռները և  հակակարկտային հրթիռային արձակիչ 3 կայանները, հակակարկտային ավտոմատ հրթիռային արձակիչ կայանների հեռակառավարման համար նախատեսված «ԿԱՀ-ԷԼԻԱ» ավտոմատացված համակարգի հեշտացված տարբերակը (այսուհետ գույք):
Թեև նշված գույքը գտնվում են Արտակարգ իրավիճակների նախարարության հաշվեկշռում, սակայն դրանց գործարկումն ու տեխնիկական վերահսկումը փաստացի իրականացվում է «Հիդրոօդերևութաբանության և մթնոլորտային երևույթների վրա ակտիվ ներգործության ծառայություն» ՊՈԱԿ-ի (այսուհետ՝ ՊՈԱԿ) կողմից:
Հարկ է նշել, որ ՊՈԱԿ-ի հաշվեկշռում առկա են և շահագործվում են թվով 154 գազագեներատորային հակակարկտային կայանքներ, որոնց գործարկումն ու տեխնիկական վերահսկումն իրականացվում է վերջինիս կողմից: Բացի այդ Հանրապետության տարածքում տեղակայված՝ համայնքներին, ֆիզիկական կամ իրավաբանական անձանց սեփականության իրավունքով պատկանող, հակակարկտային կայանքների գործարկումն ու տեխնիկական վերահսկումը պայմանագրային հիմունքներով ևս իրականացվում է ՊՈԱԿ-ի կողմից:   
Նկատի ունենալով, որ 2019 թվականի հուլիսի 10-ի «Կառավարության կառուցվածքի և գործունեության մասին» օրենքում փոփոխություններ և լրացում կատարելու» ՀՀ օրենքով սահմանված կարգով հիդրոօդերևութաբանական երևույթների ռեժիմային ու հատուկ դիտարկումների, ուսումնասիրությունների և կանխատեսումների իրականացման ապահովման, մթնոլորտային երևույթների վրա ակտիվ ներգործության աշխատանքների համակարգման աշխատանքներն Արտակարգ իրավիճակների նախարարությունից վերցվել և վերապահվել է Շրջակա միջավայրի նախարարությանը, ուստի նպատակահարմար է վերոնշյալ գույքն Արտակարգ իրավիճակների նախարարությունից հետ վերցնել և ամրացնել ՊՈԱԿ-ին: 
Սույն որոշման ընդունումը բխում է վերոնշյալ հիմքով այդ գույքային միավորները ՊՈԱԿ-ին ամրացնելու անհրաժեշտությամբ՝ իր նպատակներից և խնդիրներից բխող գործառույթների իրականացման նպատակով:
Սույն որոշման հավելվածում նշված 108 միավոր գույքի իրական արժեքը 2019 թվականի դեկտեմբերի 25-ի դրությամբ կազմում է 145 647 971 (հարյուր քառասունհինգ միլիոն  վեց հարյուր քառասունյոթ հազար ինը հարյուր յոթանասունմեկ) ՀՀ դրամ:
2. Ակնկալվող արդյունքը
Սույն որոշման ընդունման արդյունքում հնարավորություն կստեղծվի 80 հակակարկտային կայանքների, թվով 23 հրթիռների, հրթիռային արձակիչ 3 կայանների և հակակարկտային ավտոմատ հրթիռային արձակիչ կայանների հեռակառավարման համար նախատեսված «ԿԱՀ-ԷԼԻԱ» ավտոմատացված համակարգի գործարկումն և տեխնիկական վերահսկողությունն իրականացնել ՊՈԱկ-ի կողմից:
3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության արտակարգ իրավիճակների նախարարության կողմից:

ՏԵՂԵԿԱՆՔ N 1
« ԱՆՇԱՐԺ ԳՈՒՅՔ ԱՄՐԱՑՆԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 
 ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

Սույն որոշման ընդունման կապակցությամբ Հայաստանի Հանրապետության այլ իրավական ակտերի ընդունման անհրաժեշտություն չի առաջանում:

ՏԵՂԵԿԱՆՔ N 2
« ԱՆՇԱՐԺ ԳՈՒՅՔ ԱՄՐԱՑՆԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
Սույն որոշման ընդունման դեպքում պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի առաջանում:
